
Azərbaycanın çoxaspektli siyasi kursu 

dövrün tələblərinə cavab verir
(əvvəli 1-ci səhifədə)

Əlbəttə, indiki mərhələdə Ermənistan – 
Azərbaycan, Dağlıq Qarabağ münaqişəsinin həlli 
xarici siyasət qarşısında dayanan əsas vəzifədir. 
Azərbaycan ərazisinin 20 faizini işğal edən Ermənistan 
ölkənin suverenliyinə ciddi təhlükə yaradır. Buna 
görə də bu problemin həll edilməsi həyati əhəmiyyət 
daşıyır. Prezident İlham Əliyev bütün çıxışların-
da dəfələrlə məsələnin bu tərəfini vurğulayır. Ölkə 
başçısı Azərbaycanın ərazi bütövlüyünün bərpası 
üçün güclü diplomatik addımlar atır. Məhz bu 
fəaliyyətin nəticəsidir ki, beynəlxalq təşkilatlar ha-
zırda Azərbaycanın ərazi bütövlüyünü tanıyır. BMT, 
ATƏT, Avropa Şurası, NATO, Avropa Birliyi, İslam 
Əməkdaşlıq Təşkilatı kimi təşkilatlar bu mövzuda 
qərar və qətnamələr qəbul etdilər. Son illərdə ölkə bu 
istiqamətdə daha da böyük uğurlara imza atır.

Xarici siyasətin prioritetləri arasında beynəlxalq 
təşkilatlarla əməkdaşlıq, enerji layihələrinin ha-
zırlanması və həyata keçirilməsi, iki qitə arasında 
nəqliyyat dəhlizinin də rolu böyükdür. Qürurverici 
haldır ki, Azərbaycan Avrasiyada sistemli proqramlar 
həyata keçirən yeganə Qafqaz ölkəsidir. Beynəlxalq 
mütəxəssislərin sözlərinə görə, Trans – Anadolu Qaz 
Boru Kəməri (TANAP) layihəsinin nümunəsində Bakı 
müstəqil enerji siyasətini həyata keçirməyə tam hazır 
olduğunu nümayiş etdirdi. Ən əsası, yeni beynəlxalq 
enerji layihələrini inkişaf etdirməklə Azərbaycan həm 
də Avropa ilə Asiya arasında sülh və əməkdaşlıq körpü-
sü rolunu oynamaq qabiliyyətini dünyaya sərgilədi. Bu, 
ölkənin xarici siyasətinin regional inteqrasiyaya böyük 
töhfə verdiyini təsdiqləyir və yeni enerji layihələrinin 
icrası Azərbaycanın fəal diplomatik fəaliyyəti fonunda 
baş verir. 

Dağlıq Qarabağ münaqişəsinin həllində ABŞ, 
Avropa dövlətləri, Rusiya, Türkiyə və İranla ikitərəfli 
əlaqələrin inkişafı mühüm rol oynayır və bu ölkələrlə 
münasibətlərdə milli maraqlara tam uyğun bir siyasət 
yürüdülür. Bu siyasətin əsas xüsusiyyəti ondan 
ibarətdir ki, bütün hallarda ölkə rəhbərliyi ölkənin 
maraqlarına cavab verən addımlar atır və Azərbaycan 
həmin dövlətlərlə bərabər əsasda əməkdaşlıq edir. 
Diqqəti çəkən məqam həm də aparıcı dövlətlərin xarici 
siyasətdə Azərbaycanın ədalətli mövqeyi ilə hesab-
laşmasıdır və bu da Azərbaycanın Cənubi Qafqazda 
balanslı xarici siyasət aparan yeganə ölkə olması-
nın nəticəsidir. Heç kimə sirr deyil ki, rəsmi Bakı 
bölgədəki böyük dövlətlərin maraqlarını məharətlə 
balanslaşdırır və buna görə də, milli maraqlara cavab 
verən geosiyasi dividentlər qazanır. Azərbaycanın 
bölgədə sistemli və çoxvektorlu xarici siyasət yürüdən 
nümunəvi bir dövlətə çevrilməsi Prezident İlham 
Əliyevin uzaqgörənliyini təsdiqləyir. 

Beynəlxalq münasibətlər sistemində iştirak edən 
bütün ölkələrə gəldikdə isə, ərazisinin böyüklüyündən, 
hərbi gücündən və iqtisadi potensialından asılı 

olmayaraq Azərbaycan həmin dövlətlərin hüquq 
bərabərliyi prinsipinə əsaslanan müstəqil xarici siyasət 
yürüdür. Bütün ölkələrlə dostluq, qarşılıqlı surətdə 
faydalı ikitərəfli və çoxtərəfli münasibətləri inkişaf 
etdirərək, Azərbaycan lokal və qlobal səviyyədə dinc 
yanaşı yaşamaq və mehriban qonşuluq siyasətini təşviq 
etməkdə maraqlıdır. Ölkəmiz mövcud beynəlxalq 
təhlükəsizlik sisteminin təməl daşı olan beynəlxalq 
hüququn norma və prinsiplərinə əsaslanan xarici 
siyasət yürüdür. Bütün dövlətlərin suverenliyi, 
ərazi bütövlüyü və daxili işlərə qarışmamaq 
Azərbaycanın xarici siyasətində əsas prinsipləridir. 
Ancaq Azərbaycanın daha da inkişafına mane olan ən 
başlıca səbəb Ermənistanın ərazi iddiaları nəticəsində 
yaranan və genişmiqyaslı hərbi təcavüzlə başa 
çatan Dağlıq Qarabağ münaqişəsidir. Buna görə də 
dövlətin yürütdüyü xarici siyasət, məhz, Azərbaycanın 
ərazi bütövlüyünün bərpasına və Ermənistan hərbi 
təcavüzünün ağır nəticələrinin aradan qaldırılmasına 
yönəlmişdir. 

Sözsüz, Dağlıq Qarabağ münaqişəsinin ədalətlə 
həll olunması üçün Azərbaycan nüfuzlu beynəlxalq 
təşkilatlarda, eləcə də ikitərəfli münasibətlərdə 
daha fəal siyasət yürütməlidir. Bununla bağlı 
Prezident İlham Əliyev münaqişə ilə bağlı olan 
bütün təşkilatlarda fəal olmağın vacibliyini bildirir. 
Bununla yanaşı, ölkə başçısı diplomatiyamızın 
hücum diplomatiyası olmasının vacibliyini önə 
çəkir. Ceyhun Bayramovu Xarici İşlər naziri təyin 
olunması ilə əlaqədar videoformatda qəbul edərkən 
ölkə başçısı xüsusilə diqqətə çatdırmışdı ki, xarici 
siyasətin yürüdülməsində milli maraqlar tam təmin 
edilməlidir. Prezident İlham Əliyev qonşu ölkələrlə 
münasibətlərimizin prioritet istiqamət olduğunu da 
yeni xarici işlər nazirinin diqqətinə çatdırmışdı: “Bu 
münasibətlər çox sağlam zəmində qurulubdur. Artıq 
həyat və hadisələrin gedişatı onu göstərir ki, bu, 
çox düzgün siyasətdir. Qonşu ölkələr tərəfindən də 
Azərbaycana qarşı olan siyasət çox müsbətdir. Biz 
bu siyasəti dostluq, mehriban qonşuluq prinsipləri 
əsasında qurmuşuq. Beləliklə, heç bir qonşu dövlətlə, 
təbii ki, Ermənistan istisna olmaqla, bizim heç bir 
problemimiz yoxdur”.

Əlbəttə, Azərbaycanın yaxın ölkələrlə 
münasibətlərinin daha da inkişaf etdirilməsi yeni 
Xarici İşlər nazirinin diqqət mərkəzində olacaq və 
təsadüfi deyil ki, Ceyhun Bayramovun Xarici İşlər 
naziri vəzifəsində ilk rəsmi səfərini də məhz Türkiyəyə 
reallaşdırdı. Bu strateji müttəfiqliyin ruhuna da 
uyğundur. Tərəflər ikitərəfli gündəlikdə duran bir 
çox sahələrdə, o cümlədən siyasi, iqtisadi, ticarət, 
humanitar, mədəniyyət, təhsil və digər sahələrdə 
əməkdaşlıq münasibətlərin inkişafından məmnunluq 
bildirmiş və bu əlaqələrin daha da genişləndirilməsi 
perspektivlərini müzakirə etmişlər. İki ölkə arasında 
mövcud əməkdaşlığın həm ikitərəfli, həm də çoxtərəfli 
formatlarda bundan sonra da davam etdiriləcəyindən 

əminlik ifadə olunmuşdur. Ceyhun Bayramov 
Türkiyə səfəri zamanı qardaş ölkənin Prezidenti 
Rəcəb Tayyib Ərdoğan tərəfindən də qəbul edildi. 
Xüsusilə vurğulamaq lazımdır ki, Azərbaycan –
Türkiyə birgə hərbi təlimlərinin keçirilməsi və bu 
təlimlərın miqyasının daha da genişlənməsi iki ölkə 
arasındakı qardaşlıq əlaqələrinin bütün istiqamətlərdə 
genişlənməsindən xəbər verir. Bu əlaqələrin daha da 
möhkəmlənməsində iki ölkə rəhbərinin də müstəsna 
rolu olduqca böyükdür. Prezident İlham Əliyevin 
və Türkiyə Prezidenti Rəcəb Tayyib Ərdoğanın 
birgə səyləri nəticəsində bu gün iki ölkə arasındakı 
əməkdaşlıq nümunəvi xarakter almışdır. Bu 
əməkdaşlığın, birgə fəaliyyətin beynəlxalq regional 
əlaqələrə öz töhfəsini verəcəyi şübhə doğurmur. 

Azərbaycanın xarici siyasətində qonşu Rusiya 
Federasiyası ilə münasibətlərin günün tələbləri 
səviyyəsində inkişaf etdirilməsi də diqqət mərkəzində 
saxlanılır. İki dövlət arasındakı münasibətlər, 
ilk növbədə, bərabərhüquqlu, qarşılıqlı faydalı 
əməkdaşlığa söykənir. Azərbaycan və Rusiya arasında 
siyasi dialoq, ticari-iqtisadi inkişaf, investisiya 
qoyuluşu məsələləri, yeni nəqliyyat dəhlizlərinin 
yaradılması, mədəni, humanitar sahələrdə əməkdaşlıq 
yüksək səviyyədədir. Ən əsası, bu əlaqələr regionda 
sabitlik, təhlükəsizlik və davamlı inkişaf meyillərini 
və maraqlarını gücləndirir. Bütün bu deyilənləri 
nəzərə alaraq qeyd etmək olar ki, Xarici İşlər 
naziri Ceyhun Bayramovun bu günlərdə Rusiyaya 
gözlənilən səfəri də iki ölkə arasında münasibətlərin 
indiki vəziyyətini və perspektivlərini müzakirə 
etməsi baxımından yaxşı imkan yaradacaq. Sirr deyil 
ki, strateji münasibətlərə malik iki ölkə arasında 
əlaqələrin səviyyəsi regional təhlükəsizlik, eləcə də 
iqtisadi inkişafın təmini baxımından böyük əhəmiyyət 
daşıyır. 

Beləliklə, dünyada böhran və münaqişələr, "soyuq 
müharibə" dövrü üçün xarakterik olan geosiyasi 
ziddiyyətlər, terrorizmin yeni formalarının təzahürləri, 
eləcə də son zamanlar müşahidə edilən asimmetrik 
təhdidlər və koronavirus pandemiyası fonunda 
dövlətimizin başçısının xarici siyasəti nəticəsində 
formalaşmış strateji məqsədlər zamanın tələblərini 
əhatə edir və uzunmüddətli perspektivdə ölkəmizin 
davamlı inkişafının və təhlükəsizliyinin təmin olunması 
məqsədlərini daşıyır. Bu bir həqiqətdir ki, çoxsaylı 
uğurlarla və nailiyyətlərlə yanaşı, bir sıra məsələlərin 
həlli, ən başlıcası isə, ölkəmizin ərazi bütövlüyünün 
bərpası işinin daha da gücləndirilməsi Xarici İşlər 
Nazirliyinin əsas vəzifəsi olaraq qalır. Prezident İlham 
Əliyevin rəhbərliyi ilə yürüdülən hücum diplomatiyası 
sayəsində Azərbaycanın qarşısında dayanan strateji 
hədəflərə çatacağımıza inam böyükdür.

Səbuhi MƏMMƏDOV,  
“Xalq qəzeti”

(əvvəli 1-ci səhifədə)

Dövlətimizin başçısı nitqində pandemiya 
şəraitində ölkənin iqtisadi vəziyyətinə də 
toxunub. Bildirib ki, pandemiyanın bütün ölkələrin 
iqtisadiyyatına mənfi təsirinə baxmayaraq, 
Azərbaycanda bu ilin 7 ayında iqtisadi vəziyyət 
qənaətbəxşdir, iqtisadiyyat cəmi 2,8 faiz azalıb. 
Şübhəsiz ki, burada neftin qiymətinin düşməsi, 
OPEC+ razılaşması da hasilata təsirsiz ötüşməyib, 
belə bir hal iqtisadi inkişafa mənfi təsir göstərib. 
Ancaq sənaye sahəsində, o cümlədən, qeyri-
neft sənayesində artım var və bu artım bu 
ilin 7 ayında 13 faiz təşkil edib: “Bax, budur, 
bugünkü Azərbaycan reallıqları. Bu, bir daha onu 
deməyə əsas verir ki, bundan sonra da elektrik 

stansiyalarının tikintisi və mövcud stansiyaların 
istismar müddətinin uzadılması istiqamətində əlavə 
addımlar atılmalıdır. Biz öz enerji potensialımızdan 
maksimum istifadə edirik və etməliyik”.

Prezident İlham Əliyev çıxışında yuxarıda qeyd 
edilənlərlə bərabər, son vaxtlar Azərbaycanda 
bərpaolunan enerji növlərinə çox böyük əhəmiyyət 
verildiyini, bu istiqamətdə böyük planların olduğunu 
da diqqətə çatdırıb. Dövlətimizin başçısı əlavə edib 
ki, bərpaolunan enerji növlərinin genişmiqyaslı 
inkişafı ənənəvi enerji növlərinin inkişafı ilə 
bilavasitə bağlıdır. Ona görə bu stansiya enerji 
dayanıqlılığının təmin edilməsi işində də mühüm 
rol oynayacaq. Bütövlükdə bu stansiyanın enerji 
sistemimizin təşkilində və gələcək inkişafında çox 
böyük rolu olacaq.

Dövlətimizin başçısı çıxışında dünyanın 
ən böyük enerji şirkətlərinin Azərbaycanda 
bərpaolunan enerji növlərinin istehsalına maraq 
göstərməsi və artıq bu marağın reallaşması barədə 
də məlumat verib. Ölkə rəhbəri ilin əvvəlində iki 
böyük beynəlxalq şirkətlə 440 meqavat generasiya 
gücü olan Günəş və külək elektrik stansiyalarının 
tikintisi ilə əlaqədar müvafiq sənədlərin 
imzalanmasını xatırladaraq, ilin sonuna qədər 
stansiyaların tikintisinə start veriləcəyinə əminliyini 
ifadə edib. 

Xatırladaq ki, bu il yanvarın 9-da Energetika 
Nazirliyi ilə Səudiyyə Ərəbistanı Krallığının “ACWA 
Power” və Birləşmiş Ərəb Əmirliklərinin “Masdar” 
şirkətləri arasında bərpaolunan enerji üzrə pilot 
layihələrin reallaşdırılmasına dair İcra müqavilələri 
imzalanıb. Müqavilələrə əsasən, “ACWA Power” 

şirkəti ilə 240 meqavat gücündə külək, “Masdar” 
şirkəti ilə isə 200 meqavatlıq Günəş elektrik 
stansiyalarının tikintisi ilə bağlı pilot layihələr icra 
ediləcək. Külək və Günəş enerjisi layihələri üzrə 
ümumilikdə, təxminən illik 1,4 milyard kilovat/saat 
elektrik enerjisinin istehsalı proqnozlaşdırılır.

“Azərbaycan Respublikasının energetika 
sektorunda islahatların sürətləndirilməsi haqqında” 
Azərbaycan Respublikası Prezidentinin  2019-cu  
ildə imzaladığı sərəncama uyğun olaraq, 
bərpaolunan enerji mənbələrindən istifadənin 
genişləndirilməsi məqsədilə 9 beynəlxalq enerji 
şirkəti ilə əməkdaşlıq əlaqələri yaradılaraq intensiv 
müzakirələr aparılıb. “ACWA Power” və “Masdar” 
şirkətləri təkliflərini təqdim edən 7 şirkət arasında 
üç mərhələdən ibarət seçim prosesi nəticəsində 
müəyyənləşdirilib. 

Qeyd edək ki, bu iki böyük investorla imzalanan 
müqavilə sayəsində Azərbaycan regionda ən böyük 
Günəş və külək elektrik stansiyalarını quracaq. 
Hazırda bərpaolunan enerjinin ölkənin enerji 
balansındakı payı 17-18 faizdir və uzunmüddətli 
strategiya nəticəsində bu göstərici ən azı 30 faizə 
çatacaq.

Yuxarıda qeyd etdik ki, son illərdə yeni 
generasiya güclərinin yaradılması hesabına 
Azərbaycan elektrik enerjisi sahəsində idxalçıdan 
ixracatçıya çevrilib, 2019-cu ildə respublika üzrə 77 
milyon ABŞ dolları dəyərində elektrik enerjisi ixrac 
edilib, cari ilin iyulunda isə elektrik enerjisinin ixracı 
110,7 milyon kilovat/saat olub. 

Göründüyü kimi, generasiya güclərinin 
yaradılması baxımından Azərbaycan dünya 
miqyasında aparıcı ölkələrdən birinə çevrilib. 

Bu, beynəlxalq qurumların hesabatlarında 
da öz ifadəsini tapıb. Prezident İlham Əliyev 
“Qobu” yarımstansiyasının tikintisi ilə tanışlıq, 
habelə “Qobu” Elektrik Stansiyasının təməlinin 
qoyulması zamanı bu barədə deyib: Bu sahədə 
görülmüş işlər beynəlxalq qurumlar tərəfindən də 
qiymətləndirilir. Təkcə bir rəqəmi deyə bilərəm 
ki, Davos Ümumdünya İqtisadi Forumunun 
hesabatında Azərbaycan elektrik enerjisinin 
əlçatanlıq indeksinə görə dünyada ikinci yerdədir. 
Təkcə bunu demək kifayətdir ki, biz bu sahədə 
əldə edilmiş bütün uğurları əhatə edək və bu, 
doğrudan da tarixi nailiyyətdir. Dünya miqyasında 
ikinci yerdə olmaq özlüyündə böyük tarixi 
nailiyyətdir, xüsusilə infrastruktur layihələrinin 
ən vacib olan sahəsində – elektroenergetika 
sahəsində”.

Yuxarıda qeyd edilənləri yekunlaşdırıb deyə 
bilərik ki, Prezident İlham Əliyevin rəhbərliyi 
ilə ölkəmizdə bütün sahələrdə əldə olunan 
uğurlar enerji sektorunun inkişafında da özünü 
aydın şəkildə göstərir. Respublikanın sosial-
iqtisadi tərəqqisinin təmin edilməsində mühüm 
elementlərdən olan bu sahənin inkişafına prioritet 
istiqamət kimi yanaşılaraq, elektrik enerjisi 
təsərrüfatında köklü islahatlar həyata keçirilir. Bu 
prosesin davamlılığı diqqətdə saxlanılır, enerji 
sisteminin etibarlılığının təmin olunması, bu sahədə 
mükəmməl infrastrukturun yaradılması üçün ardıcıl 
və kompleks tədbirlər davam etdirilir.

Vaqif BAYRAMOV,  
“Xalq qəzeti”

Baş Nazir Əli Əsədov Türkiyənin Vitse-prezidenti 
Fuat Oktayı ölkəsinin Qara dənizdə təbii qaz 
yatağını kəşf etməsi münasibətilə təbrik edib

 � Avqustun 21-də Azərbaycan 
Respublikasının Baş Naziri Əli Əsədov 
Türkiyə Respublikasının Vitse-
prezidenti Fuat Oktaya ölkəsinin Qara 
dənizdə nəhəng təbii qaz yatağını kəşf 
etməsi münasibətilə təbrik məktubu 
ünvanlayıb.

Nazirlər Kabinetindən AZƏRTAC-a verilən 
məlumata görə, Baş Nazir bu tarixi nailiyyətin 
Türkiyənin iqtisadiyyatının səmərəliliyinin 
və dayanıqlılığının təmin edilməsinə, qar-
daş Türkiyə xalqının rifahının daha da 
yüksəlməsinə əhəmiyyətli töhfə verəcəyinə 
əminliyini ifadə edib. 

Dostluq və qardaşlıq üzərində qurulmuş 

Azərbaycan-Türkiyə əlaqələrinin hər iki xalqın 
tarixən qırılmaz tellərlə bir-birinə bağlı olan 
iradəsindən qaynaqlandığı bildirilib.

AZƏRBAYCAN  RESPUBLİKASI 
NAZİRLƏR  KABİNETİNİN  QƏRARI

№ 303               Bakı şəhəri, 21 avqust 2020-ci il 

Azərbaycan Respublikası Nazirlər 
Kabinetinin 2013-cü il 14 oktyabr tarixli 
305 nömrəli Qərarı ilə təsdiq edilmiş 
“Fiziki şəxslər tərəfindən istehsal, yaxud 
kommersiya məqsədləri üçün nəzərdə 
tutulmayan malların gömrük sərhədindən 
keçirilməsinin güzəştli və sadələşdirilmiş 
Qaydaları”nda dəyişiklik edilməsi 
haqqında

Azərbaycan Respublikası Konstitusiya-
sının 119-cu maddəsinin səkkizinci abzasını 
rəhbər tutaraq Azərbaycan Respublikasının 
Nazirlər Kabineti qərara alır:

1. Azərbaycan Respublikası Nazirlər 
Kabinetinin 2013-cü il 14 oktyabr tarixli 305 
nömrəli Qərarı (Azərbaycan Respublikasının 
Qanunvericilik Toplusu, 2013, № 10, maddə 
1223; 2015, № 4, maddə 464, № 5, maddə 
624; 2016, № 1, maddə 177, № 7, maddə 
1347; 2017, № 9, maddə 1756; 2018,  
№ 11, maddə 2450; 2019, № 3, maddə 518, 
№ 6, maddə 1144; 2020, № 3, maddə 361) 
ilə təsdiq edilmiş “Fiziki şəxslər tərəfindən 
istehsal, yaxud kommersiya məqsədləri 
üçün nəzərdə tutulmayan malların  gömrük 
sərhədindən keçirilməsinin güzəştli və 
sadələşdirilmiş Qaydaları”nda aşağıdakı 
dəyişikliklər edilsin:

1.1. 1.5-ci bəndin ikinci cümləsindən “ən 
azı” sözləri çıxarılsın və həmin bəndə aşağı-
dakı məzmunda üçüncü cümlə əlavə edilsin:

“Fiziki şəxs tərəfindən gömrük 
sərhədindən keçirilən eyni və (və ya) ey-
nicinsli malların miqdarı 2-dən çox olduq-
da, güzəştli qaydada (gömrük ödənişləri 
ödəmədən) gömrük sərhədindən keçiriləcək 
malların 2-dən çox olan miqdarı bu bənddə 
göstərilən xüsusiyyətlər əsasında gömrük or-
qanları tərəfindən müəyyən edilir və müəyyən 
edilmiş miqdardan artıq keçirilən eyni və 
(və ya) eynicinsli mallara görə bu Qayda-
ların 2.1.2-ci və 2.1.4-cü yarımbəndlərində 
nəzərdə tutulmuş hədlər nəzərə alınmadan 
gömrük ödənişləri ödənilir.”;

1.2. 2.1.2-ci və 2.1.4-cü yarımbəndlər 
aşağıdakı redaksiyada verilsin:

“2.1.2. bu Qaydaların 2.1.1-ci 
yarımbəndində göstərilən mallar istisna ol-
maqla, Azərbaycan Respublikasının gömrük 
ərazisinə (bundan sonra – gömrük ərazisi) 
hər təqvim ayı ərzində bir dəfə gətirilən, ümu-
mi gömrük dəyəri 800 ABŞ dollarının ekviva-
lenti məbləğindən artıq olmayan mallar;”

2.1.4. beynəlxalq poçt göndərişləri və ya 
daşıyıcı şirkət vasitəsilə eyni fiziki şəxsin adı-
na hər təqvim ayı ərzində gömrük ərazisinə 
bir dəfə gətirilən, ümumi gömrük dəyəri 300 
ABŞ dollarının ekvivalenti məbləğindən artıq 
olmayan mallar;”;

1.3. 2.3-cü bənd aşağıdakı redaksiyada 
verilsin: 

“2.3. İki ildən az olmayaraq 
Azərbaycan Respublikasının diplomatik 
nümayəndəliklərində və konsulluqlarında 
xidmət etmiş Azərbaycan Respublikasının 
diplomatik xidmət əməkdaşları və diplomatik 
xidmət orqanlarının inzibati-texniki xidmətini 
həyata keçirən şəxslər, Azərbaycan Res-
publikasının xarici ölkələrdə və beynəlxalq 
təşkilatlarda fəaliyyət göstərən diplomatik 
nümayəndəliklərinin və konsulluqlarının 
mühafizəsini həyata keçirən hərbi qulluqçu-
lar tərəfindən müvafiq olaraq Azərbaycan 
Respublikasının Xarici İşlər Nazirliyi və xarici 
ölkələrdə və beynəlxalq təşkilatlarda fəaliyyət 
göstərən diplomatik nümayəndəliklərinin və 
konsulluqlarının mühafizəsini həyata keçirən 
dövlət orqanı tərəfindən xarici ölkəyə ezam 
olunmuş əməkdaşın təyinat və geri çağı-
rılma əmrlərinin təsdiq olunmuş surətləri 
gömrük orqanına təqdim edilməklə, onla-
rın xaricdə işlədikləri dövrdə əldə etdikləri 
vəsaitin və əmlakın, o cümlədən ümumi 
gömrük dəyəri 40 000 ABŞ dollarının ekvi-
valenti məbləğindən və mühərrikin həcmi 
3000 kubsantimetrdən artıq olmayan bir 
ədəd avtonəqliyyat vasitəsinin (avtonəqliyyat 
vasitəsinin dəyərinin ödənilməsi haqqın-
da sənəd, avtonəqliyyat vasitəsinin bir il 
müddətində özgəninkiləşdirilməməklə sahib-
liyi, həmçinin avtonəqliyyat vasitəsini idarə 
etmək hüququ istisna olmaqla üzərində digər 
sərəncam verməmək barədə avtonəqliyyat 
vasitəsi sahibinin öhdəliyinə dair sənəd 
təqdim olunmaqla) gömrük ərazisinə 
gətirilməsinə görə gömrük ödənişləri tutulmur.

Gömrük ödənişləri tutulmayan 
avtonəqliyyat vasitələrinin göstərilən 
müddətdə özgəninkiləşdirilməsinə həmin 
avtonəqliyyat vasitələri üçün qanunvericilikdə 

nəzərdə tutulmuş gömrük ödənişlərinin 
ödənilməsi şərtilə yol verilir;

1.4. 3-cü hissənin adından “yazılı forma-
da” sözləri çıxarılsın; 

1.5. 3.3-cü bənddə “yazılı” sözü “göm-
rük sərhədinə gətirilənədək əvvəlcədən 
elektron formada və ya gömrük sərhədinə 
gətirildikdən sonra yazılı (kağız üzərində və 
ya elektron)” sözləri ilə əvəz edilsin;

1.6. 3.7-ci bənd aşağıdakı redaksiyada 
verilsin:

“3.7. Fiziki şəxslər istehsal, yaxud kom-
mersiya məqsədləri üçün nəzərdə tutulmayan 
malları gömrük sərhədindən əl yükündə və 
(və ya) müşayiət edilən baqajda keçirdikdə 
və həmin malın gömrük dəyəri bu Qaydala-
rın 2.1.2-ci yarımbəndi ilə müəyyən edilmiş 
həddən artıq olduqda, alan və ya göndərən 
şəxs və ya onların səlahiyyətli nümayəndəsi 
tərəfindən sadələşdirilmiş bəyannamə 
həmin mal gömrük sərhədinə gətirilənədək 
əvvəlcədən elektron formada və ya mal 
gömrük sərhədinə gətirildikdən sonra yazılı 
(kağız üzərində və ya elektron) formada 
malların gömrük orqanına təqdim edilməsi ilə 
eyni vaxtda verilir. Həmin mallar üçün gömrük 
ödənişləri gömrük rəsmiləşdirilməsi aparılan 
günə Azərbaycan Respublikasının Mərkəzi 
Bankı tərəfindən müəyyən edilən məzənnəyə 
görə manatla hesablanır və yalnız bank, 
poçt və ya ödəniş kartı vasitəsilə fiziki şəxs 
tərəfindən elektron ödəmə sistemindən 
istifadə edilməklə gömrük orqanlarının hesa-
bına köçürülür.”;

1.7. 3.9-cu bənddə “və ya onun” sözləri “, 
daşıyıcı şirkət, poçt rabitəsi operatoru və ya 
onların” sözləri ilə əvəz edilsin;

1.8. 3.10-cu, 3.11-ci və 3.18-ci bəndlər 
aşağıdakı redaksiyada verilsin:

“3.10. Müşayiət olunmayan baqajda bu 
Qaydaların 3.11-3.14-cü bəndlərində nəzərdə 
tutulan qaydada gətirilən yetkinlik yaşına 
çatmayan şəxsə aid olan mallar üzrə göm-
rük rəsmiləşdirilməsi ilə bağlı münasibətlər 
həmin bəndlərin tələbinə uyğun olaraq, 
onun valideynləri, övladlığa götürənləri, 
qəyyumları, himayəçiləri, yaxud göstərilən 
şəxslərin etibarnamələri əsasında hərəkət 
edən başqa fiziki şəxslər tərəfindən həyata 
keçirilir.

3.11. İstehsal, yaxud kommersiya 
məqsədləri üçün nəzərdə tutulmayan, 
fiziki şəxsin adına daşıyıcı şirkət vasitəsilə 
göndərilən malların və ya Ümumdünya 
Poçt İttifaqının aktlarında nəzərdə tutulmuş 
sənədlərlə müşayiət olunmayan beynəlxalq 
poçt göndərişlərinin gömrük dəyəri bu 
Qaydaların 2.1.4-cü yarımbəndi ilə müəyyən 
edilmiş həddən çox olduqda, malların gömrük 
rəsmiləşdirilməsi alan və ya göndərən şəxs 
və ya onların səlahiyyətli nümayəndəsi 
tərəfindən gömrük orqanına sadələşdirilmiş 
elektron bəyannamə təqdim edilməklə həyata 
keçirilir. Həmin mallar üçün gömrük ödənişləri 
gömrük rəsmiləşdirilməsi aparılan günə 
Azərbaycan Respublikasının Mərkəzi Bankı 
tərəfindən müəyyən edilən məzənnəyə görə 
manatla hesablanır və yalnız bank, poçt və 
ya ödəniş kartı vasitəsilə fiziki şəxs tərəfindən 
elektron ödəmə sistemindən istifadə 
edilməklə gömrük orqanlarının hesabına 
köçürülür.

3.18. Təqdim olunan bəyannamə 
bəyannaməçi və ya bu Qaydalara əsasən 
səlahiyyəti olan digər şəxs tərəfindən 
imzalanmalı və gömrük rəsmiləşdirilməsini 
həyata keçirən gömrük orqanının məsul şəxsi 
tərəfindən şəxsi nömrəli möhürlə və imzası 
ilə təsdiq edilməlidir.”;

1.9. Qaydalara 1 nömrəli əlavə - “Fiziki 
şəxslər tərəfindən Azərbaycan Respublika-
sının gömrük sərhədindən keçirilərkən yazılı 
formada bəyan edilməli olan malların Siyahı-
sı” üzrə:

1.9.1. 6-cı hissəyə “valyuta” sözündən 
əvvəl “xarici” sözü əlavə edilsin;

1.9.2. aşağıdakı məzmunda 8-ci və 9-cu 
hissələr əlavə edilsin:

“8. 20000 (iyirmi min) manat və ondan yu-
xarı məbləğdə olan nağd milli valyuta (kağız 
və metal pul nişanları) və milli valyutada ifadə 
olunan qiymətli kağızlar.

9. Səfər zamanı fiziki şəxslər tərəfindən, 
həmçinin poçt göndərişləri ilə ölkə ərazisinə 
gətirilən mobil telefon və digər simsiz rabitə 
avadanlıqları.”.

2. Bu Qərar dərc edildiyi gündən 30 (otuz) 
gün sonra qüvvəyə minir.

Əli ƏSƏDOV 
Azərbaycan Respublikasının Baş Naziri

Ölkəmizin elektroenergetika sahəsi 
öz sürətli inkişaf dövrünü yaşayır

